
Mən Avrasiya Enerji Məsələləri üzrə Xüsusi Səfir kimi yenidən Bakıya 

qayıtmağımdan şərəf duyuram, çünki mən on il əvvəl buraya Prezidentin Xəzər Hövzəsi 

Enerji Diplomatiyası üzrə Xüsusi Məsləhətçisi kimi səfərlərimi sevə-sevə xatırlayıram. 

Mənim Bakı-Tbilisi-Ceyhan neft kəmərinin və Cənubi Qafqaz Qaz Kəmərinin açılması 

kimi böyük nailiyyətlərlə öz kulminasiyasına çatmış Avrasiya enerji diplomatiyasının 

“birinci mərhələsi” üzrə Prezident Heydər Əliyevlə işləmək imtiyazım olub. 1990-cı 

illərdə Azərbaycan “Əsrin Müqaviləsi”ni imzalamaqla və sonradan öz məhsullarını 

bazara çıxarmaq üçün BTC və BTƏ kəmərlərini inşa etməklə öz karbohidrogen 

ehtiyatlarını qərb sərmayələrinə açmaqda çox böyük uzaqgörən strategiya sərgilədi. 

Azərbaycan Birləşmiş Ştatların güclü strateji tərəfdaşı və yalnız iri beynəlxalq neft və qaz 

istehsalçısı deyil, həmçinin etibarlı tranzit ölkəsi olduğunu nümayiş etdirmişdir.  

 

Mən son iki ay ərzində prezident Əliyevlə iki dəfə görüşmüşəm və mən məmnunam 

ki, o, Azərbaycanın Qərblə əlaqələrinin genişləndirilməsi kimi mühüm strateji baxışı 

davam etdirir. Biz onunla Praqada görüşəndə o, Avropa Birliyinin “Şərq Tərəfdaşlığı” 

Sammitində yenicə iştirak etmiş və AB ilə Xəzərin enerji və nəqliyyat infrastrukturunu 

Avropa ilə birləşdirmək haqqında Birgə Bəyannamə imzalamışdı. Həmçinin açıq-aşkar 

məlumdur ki, Azərbaycan və Birləşmiş Ştatlar bir-birilə yaxın tərəfdaş olaraq qalacaqlar. 

Prezident Əliyev yalnız Praqa Sammitində və ondan əvvəl Krakov, Vilnüs və Kiyevdə 

keçirilmiş sammitlərdə iştirak etməklə deyil, həmçinin burada, Bakıda ötən ilin 

noyabrında Enerji Sammitini təşkil etməklə bu regionda enerji məsələləri üzrə lider 

olmuşdur. Bakı Enerji Sammiti Bəyannaməsi “bazar iqtisadiyyatı, şəffaflıq, rəqabət 

azadlığı və qarşılıqlı fayda” prinsipləri əsasında enerji mənbələrinin və yollarının 

diversifikasiyası ilə bağlı bir sıra mühüm müddəaları özündə əks etdirir.  

Mən Bakıda Amerika Ticarət Palatasının üzvləri qarşısında çıxış etmək üçün dəvət 

edilməkdən məmnunam. Əlbəttə bu gün mən, əsas diqqətimi enerji məsələləri üzərində 

cəmləyəcəyəm, lakin icazə verin əvvəlcədən qeyd edim ki, iqtisadiyyatın bütün 

sektorlarında xarici sərmayələr burada iqtisadi inkişaf və Birləşmiş Ştatlarda 

çiçəklənmənin davam etdirilməsi üçün nə dərəcədə vacibdir. Xarici sərmayə üçün açıq 

olmaq və investisiya mühitinə, o cümlədən şəffaflıq və qanunun aliliyinə hörmətçil 

rəftara şərait yaratmaq müasir cəmiyyətin rəmzidir. Mən bilirəm ki, ABŞ səfirliklərinin 

ən mühüm missiyalarından biri Amerika şirkətlərində maraq oyatmaqdır və nə zaman 

ABŞ hökumətinin yardımı lazım olarsa, biz kömək etməyə hazırıq. Siz həmçinin lazım 

olmayan məqamda bizə kənarda durmağı söyləməkdə tərəddüd etməməlisiniz – və mən 

əminəm ki, etməyəcəksiniz də. Mən həmçinin sizə deyə bilərəm ki, prezident Obama və 

dövlət katibi Klinton bizim bu gün burada müzakirə edəcəyimiz enerji məsələlərində 

şəxsən maraqlıdırlar və mən geri döndükdən sonra Dövlət Katibinə Aşqabad, Bakı və 

Ankaraya səfərimin nəticələri barədə məlumat verəcəyəm. Enerji məsələlərinə 

beynəlxalq səviyyədə qoşulmaq yalnız ABŞ-ın enerji təhlükəsizliyi üçün deyil, hər bir 

dövlətin enerji təhlükəsizliyi üçün mühümdür. ABŞ-ın yanaşmasına görə enerji 

təhlükəsizliyi nəticəsi sıfır olan oyun deyil. Doğrudan da heç bir dövlətin enerji 

təhlükəsizliyi digər dövlətin onu itirməsi hesabına ola bilməz – biz bu məsələdə hamımız 

birlikdəyik. Hazırkı qlobal maliyyə və iqtisadi durum şəraitində etibarlı beynəlxalq enerji 

təchizatına malik olmaq həmişəkindən daha da əhəmiyyətlidir. Daha böyük enerji 

bağlılığı, rəqabəti və şəffaflığı enerji təhlükəsizliyini gücləndirəcək və iqtisadi dirçəlişi və 

çiçəklənməni sürətləndirəcək.  

 

Dövlət katibi Klinton mənə dövlət xidmətinə qayıtmağı təklif edərkən mən Avrasiya 

enerji siyasətinə yenidən baxmağı xahiş etdim. Birləşmiş Ştatlar bu regionda eyni 

zamanda bir neçə məqsədə nail olmağa çalışır: bu, mənim on il bundan öncə tutduğum 

oxşar vəzifədən daha mürəkkəb portfeldir. Bizim strategiyamız təchizatçı, tranzit və ya 

istehlakçı olmasından asılı olmayaraq bütün Avrasiya ölkələrinə fayda gətirməyi nəzərdə 

tutur. Belə bir strategiya balanslaşdırılmış, çoxtərəfli yanaşma tələb edir.  

Azad bazar qüvvələri və özəl sektor neftin və qazın hasil edildiyi, nəql olunduğu və 

satın alındığı əsas vasitə olmalıdır. Şəffaflıq və qanunun aliliyi nümayiş etdirilməli olan 

əsas prinsiplər olmalıdır. Hökumətlər bizim regiondakı məqsədlərimizə nail olmağımızı 

asanlaşdırmaqda lazımi rol oynaya bilərlər və oynamalıdırlar. Mən Cənub Dəhlizi, 

xüsusilə Nabukko və Türkiyə-Yunanıstan-İtaliya arasında birləşdirici kəmər barədə öz 

mövqeyimi açıq bəyan etmək istəyirəm. Bu layihələr hansı ardıcıllıqla inkişaf edəcək bu 

kommersiya məsələsidir. Hər ikisi diversifikasiya və strateji nöqteyi-nəzərdən həddən 

artıq əhəmiyyətlidir. Onlar təkcə Azərbaycanda deyil, həmçinin Türkmənistan və İraqda 

da irəliyə doğru gələcək inkişaf üçün yollar açmaqda kömək edə bilər. Biz eyni zamanda 

anlamalıyıq ki, onlar məsələnin yalnız bir hissəsidir və Avropanın bütün enerji 

təhlükəsizliyi problemlərini həll etmir. Bundan əlavə, söhbət Cənub Dəhlizi 

layihələrindən gedirsə, Birləşmiş Ştatlar Xəzər hövzəsindən neftin və qazın Avropa və 

dünya bazarlarına çıxarılmasının kommersiya baxımından sərfəli olan bütün yollarını bir 

şərtlə dəstəkləyir: biz inanırıq ki, hazırkı dövrdə İran öz beynəlxalq öhdəliklərini 

pozmağa və beynəlxalq sülhə və sabitliyə təhlükə olaraq qalmağa davam etdiyi bir 

zamanda bu ölkənin qazının hər hansı bir layihəyə daxil etməyin zamanı deyil. Biz ümid 

edirik ki, İranın davranışı elə dəyişəcək ki, biz bir gün İran qazının bu layihələrə 

qoşulmasını dəstəkləyəcəyik, lakin indi bunun vaxtı deyil.  

 

Bununla yanaşı biz ümid edirik ki, Azərbaycan və onun qonşuları, yeni mənbələrin 

inkişaf etdirilməsi də daxil olmaqla, öz neft və qaz hasilatını maksimuma çatdıracaq və 

biz bu hasilatın bazarlara çatdırılmasına kömək etməyə hazır vəziyyətdə durmuşuq. Öz 

karbohidrogen ehtiyatlarını artırmaq və onları müxtəlif marşrutlarla bazarlara çatdırmaqla 

Qafqaz və Mərkəzi Asiya ölkələri öz iqtisadi inkişafını genişləndirə, eyni zamanda 

müstəqil dövlətlər kimi öz suverenliklərini gücləndirə bilərlər. Biz prezident Əliyevi 

Azərbaycanın neft və qazın Avropaya çatdırılmasında həm təchizatçı, həm də tranzit 

potensialı haqqında öz strateji düşüncələrini davam etdirməyə səsləyirik. Boru kəmərləri 

əlaqə yaradan bağlardır və Azərbaycan qazının Cənub Dəhlizi yolu ilə Avropaya 

satılması bu ölkə ilə Qərb arasında möhkəm bağlılıq yarada bilər. Bundan əlavə, biz 

Azərbaycanı Türkmənistana öz iri qaz ehtiyatlarını inkişaf etdirməkdə və qazı Avropa 

istehlakçılarına çatdırmaqda yardım etməyi davam etdirməyə səsləyirik. Azərbaycan 

Qazaxstan neftinin daşınmasında mühüm tranzit ölkədir və olacaqdır və biz ümid edirik 

ki, o, neftin daşınmasında etibarlı və şəffaf şərtləri təmin etməkdə davam edəcəkdir, 

çünki Xəzərin şimal bölgəsində neft hasilatı qarşıdakı beş il ərzində sutkada iki milyon 

barelə qədər artacaqdır ki, bu da ixrac imkanlarının əhəmiyyətli dərəcədə artırılmasını 

zəruri edəcəkdir. Bütün bunların çoxu Azərbaycan və Türkiyənin Azərbaycan qazının 

etibarlı və nəzərdə tutulan qiymətlərlə və həcmdə daşınması barədə razılığa gəlməsindən 

asılıdır və mən bu məsələni burada və daha sonra Ankarada müzakirə edəcəyəm.  

 

Icazə verin çıxışımı Xəzər regionu qazının çox hissəsi üçün potensial qaz bazarı 

haqqında bizim baxışımız barədə bir neçə sözlə tamamlayım. Birləşmiş Ştatlar enerji 

şirkətlərinin paylama və təchizat funksiyalarını genişləndirməklə vahid enerji bazarının 

yaradılmasına və Avropanın qaz və elektrik şəbəkələri arasında qarşılıqlı bağlılığa aparıb 

çıxaracaq Avropanın daxili bazarındakı islahatları dəstəkləyir. Ötən ay Praqa Sammitində 

Azərbaycan, Avropa Komissiyası və digərləri arasında imzalanmış Birgə Bəyannamə 

birləşdirici boru kəmərlərinin Cənub Dəhlizinin inkişaf etdirilməsi üçün “ilkin şərt” 

olduğunu bəyan etdi. ABŞ inanır ki, birləşdirici boru kəmərləri Nabukko və Türkiyə-

Yunanıstan-İtaliya birləşdirici kəmərləri Cənub Dəhlizi layihələrinin potensialını 

maksimuma çatdırır; bundan əlavə, bu layihələr birləşdirici kəmərlərlə əlaqələnmiş 

bazara fərqli mənbələr və marşrutlar əlavə etməklə təchizatın kəsilməsinə qarşı qorunma 

vasitəsi kimi çıxış edir. Vahid, kəmərlərlə birləşdirilmiş bazar o deməkdir ki, bütün 

Avropa Avstriyada, İtaliyada və ya Almaniyada bitməsindən asılı olmayaraq Cənub 

Dəhlizi layihələrindən faydalana bilərlər. Birləşdirici kəmərlər o deməkdir ki, heç bir 

ölkənin boru kəmərinin ondan yan keçməsindən və onu enerji təchizatındakı kəsilmələrə 

daha çox məruz qoymasından qorxmasına lüzum yoxdur.  

 

Bakı Enerji Sammiti bəyannaməsi “enerji istehsalçıları, tranzit və istehlakçı ölkələri 

qarşılıqlı faydalı əməkdaşlığı gücləndirməyə və genişləndirməyə” və “Xəzər hövzəsindən 

neftin və qazın dünya və Avropa bazarlarına çıxarılması marşrutlarının diversifikasiyası 

siyasətini davam etdirməyə” çağırdı. Birləşmiş Ştatlar bununla tam razıdır. Biz bazar 

qiymətlərini və iqtisadi sabitliyi daha yaxşı təmin etmək məqsədilə təhcizatçı  ölkələrin 

yeganə ixrac marşrutundan asılılığını azaltmaq istəyirik. Biz tranzit ölkələrin bazar 

qiymətləri çərçivəsində etibarlı və gözlənilən daşınma tariflərindən stabil gəlir əldə 

etməsini istəyirik. Həmçinin biz istehlakçıların rəqabətli qiymətə sabit və çevik enerji 

təchizatına malik olmalarını istəyirik.  

 

Diqqətinizə görə təşəkkür edirəm və suallarınızı gözləyirəm.  

 

 


